
             GJYKATA SUPREME E KOSOVËS – në kolegjin e përbërë nga gjyqtarët: Beshir 

Islami, kryetar, Rrustem Thaqi dhe Mr.sc.Muhamet Rexha, anëtarë, në çështjen juridike 

kontestimore të paditësve N. M., S.M.1, A.M., B. M. dhe A. M., të gjithë nga fshati ..., Komuna 

e P., të cilët me autorizim i përfaqëson avokati Afrim Krasniqi nga P., kundër të paditurit Këshilli 

Gjyqësor i Kosovës me seli në Prishtinë, të cilin me autorizim e përfaqëson B. M.-jurist, për 

kompensim dëmi jo material, duke vendosur lidhur me revizionin e paditësve dhe të paditurit, të 

paraqitur kundër aktgjykimit të Gjykatës së Apelit të Kosovës në Prishtinë, Ac.nr5067/2019, 

datë 06.06.2023, në seancën e kolegjit të mbajtur më datë 15.12.2023, merr këtë: 

                                                                A K T GJ Y K I M 

Refuzohen si të pabazuar,  revizioni i paditësve dhe revizioni  i të paditurit, paraqitur 

kundër aktgjykimit të Gjykatës së Apelit të Kosovës në Prishtinë, Ac.nr5067/2019, datë 

06.06.2023. 

A r s y e t i m 

 Me aktgjykimin e Gjykatës Themelore në Prishtinë, C.nr.3269/2016, datë 04.12.2018, në 

pikën I të dispozitivit pjesërisht miratohet kërkesëpadia e paditësit N. M. nga P. dhe detyrohet 

pala e paditur Këshilli Gjyqësor i Kosovës, që paditësit në emër të kompensimit të dëmit jo 

material, për shkak të heqjes pa bazë të lirisë për 177 ditë, për dhimbjet e shkaktuara shpirtërore 

për qëndrim në paraburgim, t'i paguaj shumën prej 5,000.00 euro, me kamatë, siç paguajnë 

bankat afariste në Kosovë për mjetet e deponuara të qytetarëve pa destinim të caktuar dhe 

afarizëm, duke filluar nga data 04.12.2018, e deri në pagesën definitive, si dhe shpenzimet e 

procedurës në lartësi prej 791.00 euro, në afat prej 15 ditësh, nga dita e plotfuqishmërisë së këtij 

aktgjykimi nën kërcënim të përmbarimit. Në pikën II refuzohet pjesa tjetër e kërkesëpadisë përtej 

shumës së gjykuar si në pikën I të dispozitivit të këtij aktgjykimi, dhe atë shumën prej 35,000.00 

euro. Në pikën  III refuzohet në tërësi kërkesëpadia e paditësve S. M., A. M.1, B. M. dhe A. M.2, 

që të gjithë nga P., për kompensim dëmi jo material dhe material, dhe atë për dhimbjet 

shpirtërore, dëmtimin e autoritetit dhe mbajtjen e humbur, si e pabazuar. 

Me aktgjykimin e Gjykatës së Apelit të Kosovës në Prishtinë, Ac.nr5067/2019, datë 

06.06.2023, aprovohet pjesërisht ankesa e paditësit N. M., nga fshati ..., Komuna e P., ndryshohet 

aktgjykimi i Gjykatës Themelore në Prishtinë-Departamenti i Përgjithshëm, C.nr.3269/16 e datës 

04.12.2018, në pikën I dhe II të dispozitivit dhe gjykohet si në vijim: detyrohet i padituri, Këshilli 

Gjyqësor i Kosovës me seli në Prishtinë, që paditësit për shkak të privimit të kundërligjshëm nga 

liria për 177 ditë, në emër të kompensimit të dëmit jo material për vuajtje shpirtërore, për cenim 

të autoritetit, të nderit, të lirisë, të drejtave të personalitetit dhe frikës së përjetuar, t'ia paguaj 

shumën e përgjithshme prej 5,310.00€, në afat prej 15 ditësh, nga dita e pranimit të këtij 

aktgjykimi, kurse pjesa tjetër e kërkesëpadisë së paditësit mbi shumën e gjykuar prej 34,690,00€ 

dhe pjesa tjetër e ankesës së paditësit N. M., refuzohet si e pa bazuar. Në pikën II refuzohet 

ankesa e paditësve S. M., A. M.1, B. M. dhe A. M.2, të gjithë nga fshati ..., Komuna e P. dhe 

ankesa e të paditurit Këshilli Gjyqësor i Kosovës me seli në Prishtinë, ndërsa aktgjykimi i 

Gjykatës Themelore në Prishtinë-Departamenti i Përgjithshëm, C.nr.3269/16, datës 04.12.2018, 

në piken III të dispozitivit, vërtetohet. 

Kundër aktgjykimit të lartpërmendur të gjykatës së shkallës së dytë, paditësit përmes të 

autorizuarit Afrim Krasniqi, avokat nga Prishtina, kanë paraqitur me kohë revizion për shkak  

aplikimit të gabuar të së drejtës materiale, me propozim që të ndryshohen të dy aktgjykimet e 

sipërpërmendura, ashtu që të detyrohet i padituri që paditësve në emër të kompensimit të dëmit 

jo material t'ua paguaj shumën si në precizimin e kërkesëpadisë, si dhe kompensimin e dëmit jo 

material për paditësit tjerë S. M., A. M.1, B. M. dhe A. M.2.  

 I padituri po ashtu, kundër aktgjykimit të gjykatës së shkallës së dytë përmes të 

autorizuarit B. M., me kohë ka paraqitur revizion, duke atakuar vetëm pikën I të dispozitivit, për 

shkak të zbatimit të gabuar të së drejtës materiale, duke propozuar që të prishen të dy aktgjykimet 

e sipër përmendura në pjesën aprovuese të kërkesëpadisë ashtu që çështja të kthehet në rigjykim 

në gjykatën e shkallës së parë. 

 Gjykata Supreme e Kosovës, në kuptim të nenit 215 të Ligjit për Procedurë Kontestimore 

(LPK) si dhe sipas pretendimeve të dy revizioneve të paraqitura, shqyrtoi aktgjykimin e goditur 

me këto revizione, si dhe shkresat e lëndës dhe gjeti se: 

 Revizioni i paditëseve dhe  revizioni i të paditurit janë të pa  bazuar. 

Nga shkresat e lëndës rezulton se paditësit, përmes të autorizuarit të tyre, më datën 

27.12.2016, në gjykatën e shkallës së parë, kanë paraqitur padi, për dëmshpërblim, kundër të 

paditurës Republika e Kosovës-Këshilli Gjyqësorë i Kosovës me seli në Prishtinë, me të cilën 

kanë kërkuar që gjykata ta detyroj të paditurin që paditësve t'ua paguaj dëmin jo material si në 

parashtresën për precizimin e kërkesëpadisë së datës 14/09/2018. Gjykata e shkallës së parë duke 

vepruar sipas padisë së paditësve pas shqyrtimit dhe administrimit të provave të propozuara nga 

palët ndërgjyqëse si dhe të gjitha shkresave tjera të lëndës, ka nxjerrë aktgjykimin e atakuar, me 

të cilin e ka aprovuar pjesërisht kërkesëpadinë, duke vendosur si në dispozitivin e të njëjtit.  

 

Në arsyetimin e aktgjykimit të ankimuar gjykata e shkallës së parë ka theksuar se nuk 

ishte kontestues fakti se paditësi N. M., ka qenë i privuar nga liria për 177 ditë, më shumë se sa 

dënimi të cilin e ka marr me aktgjykimin e Gjykatës-Themelore në Prishtinë P.nr.448/12 të datës 

06/06/2013 dhe lartësia e aprovuar në emër të shpërblimit të dëmit jo material ndikon në zbutjen 

e pasojave negative dhe paraqet një statisfakcion për të dëmtuarin, ndërsa pjesën tjetër të 

kërkesëpadisë e ka refuzuar në mungesë të provave materiale. Për paditësit tjerë e ka refuzuar 

kërkesëpadinë për faktin se nuk janë të përfshirë në dispozitën ligjore si persona që duhen 

kompensuar. Për mënyrën e vendosjes si në dispozitiv të aktgjykimit të atakuar, gjykata e 

shkallës së parë i është referuar neneve 525, 526, 527, 528, 529 të KPPK-së, nenit 200, nenit 

154, nenit 277 të LMD-së, nenin 7, nenin 319 të LPK-së.  

 

Gjykata e Apelit të Kosovës, në procedurë ankimore me aktgjykimin e goditur me 

revizion, ka refuzuar si të pa themelta ankesën e paditësit dhe ankesën e të paditurit, përveç 

pranimit të pjesshëm  si në dispozitiv dhe ka vërtetuar si të drejtë dhe të ligjshëm aktgjykimin e 

gjykatës së shkallës së parë duke pranuar si të bazuara të gjitha konstatimet faktike dhe juridike 

të së njëjtës gjykatë. Gjykata e Apelit e ka konsideruar si të drejtë dhe të ligjshëm por ka llogaritur 

sakt numrin e ditëve me nga 30.00 € dhe ka obliguar të paditurin që për 177 ditë të qëndrimit  në 

paraburgim dhe arrest shtëpie më tepër se kohëzgjatja  e dënimit, paditësit N. M., t'ia paguaj 

shumën prej 5,310.00 €. 

Sipas Gjykatës së Apelit të Kosovës, nuk qëndrojnë pretendimet ankimore për shkeljet e 

dispozitave të procedurës kontestimore të autorizuarit të paditësve, pasi që dispozitivi i 

aktgjykimit është i kuptueshëm dhe i përmbarueshëm. Gjykata e shkallës së parë ka dhënë arsye 

të mjaftueshme për mënyrën e vendosjes në këtë çështje juridike kontestimore duke arsyetuar të 

gjitha faktet vendimtare të cilat kanë ndikuar që e njëjta të vendosë si në dispozitiv të aktgjykimit 

të atakuar, të cilat arsye janë të pranueshme edhe për gjykatën e shkallës së dytë. Po ashtu sipas 

vlerësimit të kësaj gjykate, në mes të arsyeve të paraqitura nuk ekzistojnë kundërthënie, në 

ndërkohë që kundërthënie nuk ka as në mes të dispozitivit dhe arsyetimit të aktgjykimit. 

 

Edhe gjendja faktike në këtë procedurë është vërtetuar në mënyrë të plotë dhe të drejtë, 

për çka nuk qëndrojnë pretendimet ankimore të palëve ankuese as për këtë bazë, për arsye se 

gjykata e shkallës së parë në procedurën e të provuarit përmes mjeteve provuese i ka vërtetuar të 

gjitha faktet me peshë vendimtare për këtë çështje juridike, duke vendosur sikurse në dispozitiv 

të aktgjykimit të ankimuar. Gjykata i ka arsyetuar të gjitha rrethanat me peshë përcaktuese duke 

filluar nga përgjegjësia e të paditurit Këshilli Gjyqësor i Kosovës për kompensimin e dëmit, 

pastaj rrethanat që lidhen me kategorinë e dëmit dhe rrjedhimisht përfundimin për vëllimin e 

kërkesës së aprovuar. Gjendja faktike në këtë procedurë është konstatuar në mënyrë të drejtë dhe 

të plotë edhe sa i përket pasojave që ka pësuar paditësi për shkak të privimit të tij nga liria më 

tepër se sa është gjykuar. Në këtë kuptim vlerësimet që ka dhënë gjykata e shkallës së parë për 

vlerën provuese dhe besueshmërinë e ekspertizës së bërë nga lëmi i psikiatrisë nga dr.V. A.-S., 

në bazë të të cilës është konstatuar gjendja shpirtërore e paditësit si pasojë e privimit nga lira më 

tepër se sa është gjykuar dhe dhimbjeve shpirtërore të pësuara i pranon si të tilla edhe Gjykata e 

Apelit, për të cilën ky është përfundim i drejtë dhe pranueshëm. 

 

Gjykata e Apelit vlerëson se shuma e gjykuar si në dispozitivin I të këtij aktgjykimi është 

adekuate me kriteret dhe qëllimin e përcaktuar me nenin 200 të LMD, se kjo shumë përfaqëson 

një satisfaksion adekuat që i dëmtuari (në këtë rast paditësi) t'i përballojë më lehtë dëmet jo 

materiale të pësuara, edhe pse këto forma të dëmit nuk mund të vlerësohen e as të kompensohen 

me para. Me paragrafin 2 të nenit 200 të LMD përcaktohet se "me rastin e vendosjes për kërkesën 

mbi kompensimin e dëmit jo material, si dhe mbi shumën e kompensimit të tij, gjykata do të ketë 

parasysh rëndësinë e shkeljes së të mirës dhe qëllimit të cilit i shërben ky kompensim, e 

gjithashtu edhe për faktin se me të, të mos u shkojë përshtat synimeve që nuk janë të pajtueshme 

me natyrën e saj dhe me qëllimin shoqëror".  

             Gjykata Supreme e Kosovës, duke u nisur nga një gjendje e tillë e çështjes e pranon si 

të drejtë dhe të ligjshëm qëndrimin e  gjykatës së shkallë së dytë dhe të gjykatës së shkallë së 

parë për aprovim të pjesshëm të kërkesëpadisë së paditësve, pasi që aktgjykimet e instancave më 

të ulëta nuk janë të përfshira në shkelje thelbësore të dispozitave të procedurës kontestimore dhe 

as në zbatim të gabuar të së drejtës materiale lidhur me aprovimin e pjesshëm të kërkesëpadisë . 

Gjykata Supreme sa i përket shkeljes thelbësore të dispozitave të procedurës kontestimore, 

përveç atyre të pretenduara nga palët, ka detyrim të kujdeset sipas detyrës zyrtare në përputhje 

me dispozitën e nenit 215 të LPK-së, me ç ‘rast ka gjetur se aktgjykimi nuk është i përfshirë në 

shkelje që kanë të bëjnë me zotësinë për të qenë palë dhe përfaqësimin e rregullt. 

Lidhur me revizionin e paditësve të cilët e atakojnë vendimin në pjesën aprovuese dhe 

atë refuzuese për paditësin N., dhe për paditësit e tjerë, Gjykata Supreme e Kosovës i refuzoi 

perëndimet e tyre si të pa bazuara. Sipas vlerësimit të gjykatës së revizionit , nuk qëndrojnë 

pretendimet për aplikimin e gabuar të drejtës materiale për shumën e gjykuar sepse Gjykata e 

shkallës së parë gabimisht e ka aplikuar dispozitën e nenit 200 të LMD, kur ka gjykuar shumën 

në emër të dëmit jo material për dhimbjet e përjetuara shpirtërore si pasojë e privimit pa të drejtë 

nga liria, pasi që shuma e aprovuar për këtë bazë është në proporcion me dëmin e shkaktuar dhe 

me praktiken gjyqësorë të krijuar deri me tani, për shpërblim të drejtë në të holla të dëmit jo 

material. të lëshuar të Gjykata Supreme e Kosovës konform Udhëzuesit për Caktimin e Kritereve 

Orientuese dhe Lartësisë së Shpërblimit të drejtë në të holla të dëmit jo material , 

Gj.A.nr.41/2023 e datës 27/02/2023, me të cilin udhëzim është paraparë shuma për një ditë të 

heqjes së lirisë prej 30 euro deri 60 euro.  

Duke u nisur nga fakti se paditësi është akuzuar dhe është dënuar me aktgjykim të formës 

së prerë për veprën penale, Gjykata Supreme konsideron se nuk mund të konsiderohet 

kompensimi i dëmit jo material për shkak të dhimbjeve shpirtërore në emër të cenimit të pa 

ligjshëm të prestigjit ( reputacionit) dhe nderit, të shkaktuar për shkak të fillimit të procedurës 

penale në të cilën paditësi është dënuar. Prandaj Gjykata Supreme e Kosovës konsideron se 

shuma e gjykuar nga gjykata e shkallës së parë dhe e aprovuar nga gjykata e shkallës së dytë për 

30 € për çdo ditë të kaluar më tepër se që është dënuar është adekuate.                

 Për pjesën e refuzuar të kërkesëpadisë për këtë formë të dëmit jo material për shkak të 

cenimit të prestigjit/ reputacionit/ dhe nderit, Gjykata Supreme vlerëson se shuma e refuzuar e 

kërkesëpadisë së paditësit N.M., është me vend pasi që ajo shumë është në kundërshtim me 

paragrafin 2 të nenit 200 të LMD pasi që nuk përkon me rëndësinë e të mirës së cenuar dhe 

shpërblimin të  cilit i shërben ky kompensim, dhe nuk lejohet që ky kompensim për paditësin të 

paraqet qëllime fitimprurëse.  Duke marrë parasysh arsyet e lartë cekura çdo pretendim i palës 

paditëse sa i përket lartësisë së kompensimit të dëmit është i pa themeltë.  Prandaj ky pretendim 

i revizionit u refuzua si i pa bazuar.  

Gjykata Supreme e Kosovës, e pranon si të drejtë dhe të ligjshëm qëndrimin e  gjykatës 

së shkallë së dytë lidhur me refuzimin e kërkesëpadisë së paditësve S. M., A. M.1, B. M. dhe A. 

M.2, ngase në bazë të nenit 525 dhe nenit 529 të KPPRK-së parashihet se të drejtë për të kërkuar 

kompensimin për heqjen e lirisë pa bazë ka vetëm personi që është mbajtur në paraburgim dhe 

jo edhe anëtarët e familjes. Prandaj edhe pretendimet e revizionit në këtë drejtim u refuzuan si 

të pa bazuara. 

               Për sa i përket të paditurit  Këshillit Gjyqësor të Kosovës, i cili me revizion e atakon 

vetëm pikën I të dispozitivit lidhur me shumën e aprovuar, Gjykata Supreme e refuzoi si të pa 

bazuar. Baza juridike  qëndron në nenin 529 paragrafi 1 pika 1.4 e Kodit nr. 08/l-032 të  

Procedurës Penale, ku  parashihet se e drejta në kompensim dëmi i takon gjithashtu: "personit i 

cili në paraburgim ka kaluar kohë më të gjatë se sa dënimi me burgim për të cilin është gjykuar". 

Kjo do të thotë se   në rastin konkret kohëzgjatja  e mbajtjes përtej asaj të dënimit e justifikon 

caktimin e një dëmshpërblimi real për këto dhimbje shpirtërore të shkaktuara në vazhdimësi për 

një kohë të gjatë  177 ditësh. Me këtë rast Gjykata Supreme, vlerëson se gjykata  e shkallës së 

parë e ka aprovuar kërkesëpadinë pjesërisht dhe ka obliguar të paditurin që  për kompensimin e 

dëmit jo material  për dhimbjet e përjetuara shpirtërore dhe e ka obliguar të paditurin, që paditësit 

t’ia paguaj shumën prej 5,310.00 €. Gjykata Supreme e Kosovës konsideron se kjo shumë  është  

në përputhje me të mirën e dëmtuar dhe në  harmoni me praktikën  e deritashme të kompensimit 

në rastet e ngjashme.  Prandaj pretendimi i të paditurit se duhet zbatuar udhëzimi administrativ i 

KGJK-së i vitit 2015, duke aprovuar shuma më të ulta,  u refuzua si i pa bazuar. 

Përfundimisht, Gjykata Supreme e Kosovës konsideron se pretendimet për gjendjen 

faktike të paraqitur në revizion nga i autorizuari i paditësve dhe të paditurit nuk janë vlerësuar, 

pasi që sipas dispozitës së nenit 214 paragraf 2, të LPK-së, përcaktohet se: “revizioni nuk mund 

të paraqitet për shkak të konstatimit të gabuar apo jo të plotë të gjendjes faktike”.  

              Nga sa u tha më lartë e në pajtim me nenin 222 të LPK u vendos si në dispozitiv të këtij 

aktgjykimi 

GJYKATA SUPREME E KOSOVËS-PRISHTINË 

        Kryetari i Kolegjit. 

                                                                                                    Beshir Islami 

 

 

 

 

 

 

 

 

 

 

 

 

 

 

 

 

 


